
Cyhoeddwyd dan nawdd Cynllun Adnoddau Addysgu a Dysgu CBAC


Hoffai’r Cyhoeddwyr ddiolch i’r canlynol am ganiatâd i atgynhyrchu deunydd hawlfraint.


Cydnabyddiaeth lluniau


t. 13 © Photo12/UIG via Getty Images; t. 23 © Chronicle / Alamy Stock Photo; t. 68 © PARIS PIERCE / Alamy Stock Photo; t. 80 © Ullstein bild/TopFoto; t. 89 © Jackie Fox/fotoLibra; t. 99 © Ullsteinbild / TopFoto; t. 118 © Ullsteinbild/ Topfoto; t. 121 © Bettmann/Getty Images; t. 172b © World History Archive / Alamy Stock Photo; t. 172g © Pictorial Press Ltd / Alamy Stock Photo; t. 173 © Roger Bamber / Alamy Stock Photo


Gwnaed pob ymdrech i gysylltu â’r holl ddeiliaid hawlfraint, ond os oes unrhyw rai wedi’u hesgeuluso’n anfwriadol, bydd y cyhoeddwyr yn falch o wneud y trefniadau angenrheidiol ar y cyfle cyntaf.


Er y gwnaed pob ymdrech i sicrhau bod cyfeiriadau gwefannau yn gywir adeg mynd i’r wasg, nid yw Hodder Education yn gyfrifol am gynnwys unrhyw wefan y cyfeirir ati yn y llyfr hwn. Weithiau mae’n bosibl dod o hyd i dudalen we a adleolwyd trwy deipio cyfeiriad tudalen gartref gwefan yn ffenestr LlAU (URL) eich porwr.


Polisi Hachette UK yw defnyddio papurau sy’n gynhyrchion naturiol, adnewyddadwy ac ailgylchadwy o goed a dyfwyd mewn coedwigoedd sydd wedi’u rheoli’n dda, a ffynonellau eraill cynaliadwy. Disgwylir i’r prosesau torri coed a gweithgynhyrchu gydymffurfio â rheoliadau amgylcheddol y wlad y mae’r cynnyrch yn tarddu ohoni.


Archebion: cysylltwch â Bookpoint Ltd, 130 Milton Park, Abingdon, Oxon OX14 4SE. Ffôn: +44 (0)1235 827827. Ffacs: +44 (0)1235 400401. E-bost: education@bookpoint.co.uk Mae’r llinellau ar agor rhwng 9.00 a 17.00 o ddydd Llun i ddydd Sadwrn, gyda gwasanaeth ateb negeseuon 24 awr. Gallwch hefyd archebu trwy’r wefan: www.hoddereducation.co.uk.


ISBN: 9781510458673
eISBN: 9781510458659


© R. Paul Evans a Rob Quinn, 2018 (yr argraffiad Saesneg)


Cyhoeddwyd gyntaf yn 2018 gan
Hodder Education,
an Hachette UK Company
Carmelite House
50 Victoria Embankment
London EC4Y 0DZ


www.hoddereducation.co.uk


© CBAC 2019 (yr argraffiad Cymraeg hwn ar gyfer CBAC)






	Rhif yr argraffiad

	10 9 8 7 6 5 4 3 2 1






	Blwyddyn

	2023 2022 2021 2020 2019







Cedwir pob hawl. Heblaw am ddefnydd a ganiateir o dan gyfraith hawlfraint y DU, ni chaniateir atgynhyrchu na thrawsyrru unrhyw ran o’r cyhoeddiad hwn mewn unrhyw ffurf na thrwy unrhyw gyfrwng, yn electronig nac yn fecanyddol, gan gynnwys llungopïo a recordio, na’i chadw mewn unrhyw system storio ac adfer gwybodaeth, heb ganiatâd ysgrifenedig gan y cyhoeddwr neu dan drwydded gan yr Asiantaeth Drwyddedu Hawlfraint Cyfyngedig. Gellir cael rhagor o fanylion am drwyddedau o’r fath (ar gyfer atgynhyrchu reprograffig) gan yr Asiantaeth Drwyddedu Hawlfraint Cyfyngedig / Copyright Licensing Agency Limited, Barnard’s Inn, 86 Fetter Lane, London EC4A 1EN. www.cla.co.uk


Llun y clawr © V&A Images / Alamy Stock Photo


Teiposodwyd gan Integra Software Services Pvt. Ltd, Puducherry, India


Argraffwyd yn Sbaen gan Graphycems


Mae cofnod catalog y teitl hwn ar gael gan y Llyfrgell Brydeinig.




[image: ]







Gwneud y defnydd gorau o’r llyfr hwn



Bydd y llyfr hwn yn eich helpu chi i adolygu ar gyfer manyleb CBAC TGAU Hanes. Gallwch lwytho’r fanyleb i lawr o wefan CBAC https://cbac.co.uk/qualifications/history/?language_id=2.


Mae’r llyfr hwn yn ymdrin â’r opsiynau canlynol:


Uned 1: Astudiaethau Manwl





•  Cymru a’r persbectif ehangach: 1A Oes Elisabeth, 1558–1603



•  Cymru a’r persbectif ehangach: 1C Dirwasgiad, Rhyfel ac Adferiad, 1930–1951





Uned 2: Astudiaethau Manwl





•  Hanes yn canolbwyntio ar Ewrop/y byd: 2B UDA: Gwlad Gwahaniaethau, 1910–1929



•  Hanes yn canolbwyntio ar Ewrop/y byd: 2C Yr Almaen mewn Cyfnod o Newid, 1919–1939





Uned 3: Astudiaethau Thematig o bersbectif hanesyddol eang





•  Astudiaeth Thematig: 3A Newidiadau ym maes Trosedd a Chosb, tua 1500 hyd heddiw



•  Astudiaeth Thematig: 3B Newidiadau ym maes Iechyd a Meddygaeth, tua 1340 hyd heddiw





Gallwch chi ddefnyddio’r rhestr wirio adolygu ar dudalennau 4 a 5 i gynllunio eich adolygu, fesul pwnc. Ticiwch bob blwch pan fyddwch chi wedi gwneud y canlynol:





1  adolygu a deall testun



2  ateb y cwestiynau enghreifftiol



3  gwirio eich atebion ar y we.





Gallwch hefyd gadw trefn ar eich adolygu drwy roi tic wrth ymyl pennawd pob testun yn y llyfr. Gall fod yn ddefnyddiol i chi wneud eich nodiadau eich hun wrth i chi ddysgu. Bydd angen llyfr ysgrifennu ar gyfer y rhan fwyaf o’r tasgau adolygu, ond gallwch ysgrifennu yn y llyfr hwn hefyd.


Nodweddion i’ch helpu chi i lwyddo

Cyngor


Drwy gydol y llyfr, mae darnau o gyngor sy’n esbonio sut gallwch chi wella eich gradd derfynol.

Termau allweddol


Mae termau allweddol wedi’u hamlygu y tro cyntaf y byddan nhw’n ymddangos, a bydd esboniad yn cael ei roi wrth eu hymyl ar y dudalen.

Cwestiynau enghreifftiol


Mae cwestiynau arholiad enghreifftiol wedi’u cynnwys ar gyfer pob testun. Defnyddiwch y rhain i atgyfnerthu eich adolygu ac i ymarfer eich sgiliau arholiad.

Tasgau adolygu


Defnyddiwch y tasgau hyn i wneud yn siŵr eich bod chi wedi deall pob testun, a hefyd i’ch helpu i feddwl am yr hyn rydych chi’n ei adolygu. Er mwyn cwblhau’r tasgau, bydd rhaid i chi ddefnyddio’r wybodaeth yn y llyfr. Drwy ddefnyddio’r wybodaeth, byddwch yn ei chofio’n well. Yr amlaf y byddwch chi’n ei defnyddio, y mwyaf y byddwch chi’n ei gofio.


[image: ]







[image: ]







Fy rhestr wirio adolygu



Cyflwyniad


Adran 1 Oes Elisabeth, 1558–1603


1.1 Llywodraeth Elisabeth


1.2 Ffyrdd o fyw’r tlawd a’r cyfoethog


1.3 Adloniant poblogaidd


1.4 Problem crefydd


1.5 Y bygythiad Catholig


1.6 Armada Sbaen


1.7 Y bygythiad Piwritanaidd


Adran 2 Dirwasgiad, Rhyfel ac Adferiad, 1930–1951


2.1 Dechreuad y Dirwasgiad


2.2 Bywyd yn ystod blynyddoedd y Dirwasgiad


2.3 Dechreuad y rhyfel


2.4 Bywyd amser rhyfel


2.5 Cynnal yr ysbryd


2.6 Bywyd ar ôl rhyfel


2.7 Ailadeiladu’r wlad ar ôl 1945


Adran 3 Yr Almaen mewn Cyfnod o Newid, 1919–1939


3.1 Effaith y Rhyfel Byd Cyntaf


3.2 Adferiad Weimar


3.3 Esgyniad y Natsïaid i rym a diwedd Gweriniaeth Weimar


3.4 Atgyfnerthu grym, 1933–34


3.5 Polisi economaidd, cymdeithasol a hiliol y Natsïaid


3.6 Arswyd a pherswâd


3.7 Polisi tramor Hitler


Adran 4 UDA: Gwlad Gwahaniaethau, 1910–1929


4.1 Mewnfudo


4.2 Crefydd a hil


4.3 Trosedd a llygredd


4.4 Ffyniant economaidd


4.5 Diwedd ffyniant


4.6 Adloniant poblogaidd


4.7 Rôl menywod


Adran 5 Newidiadau ym maes Iechyd a Meddygaeth, tua 1340 hyd heddiw


5.1 Achosion afiechyd a chlefydau


5.2 Ymdrechion i atal afiechydon a chlefydau


5.3 Ymdrechion i drin a gwella afiechydon a chlefydau


5.4 Datblygiadau ym maes gwybodaeth feddygol


5.5 Datblygiadau yng ngofal cleifion


5.6 Datblygiadau yn iechyd a lles y cyhoedd


5.7 Astudiaeth o safle hanesyddol: Tref Caerdydd (Urban Cardiff) yn y bedwaredd ganrif ar bymtheg


Adran 6 Newidiadau ym maes Trosedd a Chosb, tua 1500 hyd heddiw


6.1 Achosion troseddau


6.2 Natur troseddau


6.3 Gorfodi cyfraith a threfn


6.4 Dulliau o ymladd trosedd


6.5 Agweddau tuag at gosbi


6.6 Dulliau cosbi


6.7 Astudiaeth o safle hanesyddol – ‘China’: twf troseddu ym Merthyr Tudful ddiwydiannol yn y bedwaredd ganrif ar bymtheg


Geirfa





Cyflwyniad



Sut i adolygu


Mae sawl ffordd wahanol o adolygu, ond dyma rai syniadau da.


1 Lluniwch amserlen adolygu


Ar gyfer pwnc fel Hanes, lle mae’n rhaid dysgu llawer iawn o ffeithiau manwl, mae’n hanfodol eich bod yn creu cynllun adolygu.





•  Dechreuwch yn gynnar – dylech chi ddechrau drwy edrych ar ddyddiadau eich arholiadau a gweithio’n ôl at ddechrau’r cyfnod adolygu. Dylech chi ddechrau tua chwe neu wyth wythnos cyn eich arholiad.



•  Byddwch yn realistig – lluniwch gynllun adolygu realistig i gwblhau eich gwaith, a pheidiwch â cheisio gwneud gormod. Cofiwch fod rhaid i chi wneud amser i adolygu Hanes ochr yn ochr â’ch pynciau TGAU eraill. Dylai eich cynllun gynnwys cyfnodau o egwyl er mwyn rhoi seibiant i chi eich hun.



•  Dylech chi adolygu’n rheolaidd – mae cyfnodau rheolaidd, byr o 40 munud yr un yn well na gweithio’n ddi-baid am chwech awr mewn panig tan 2 y bore.



•  Cynlluniwch eich amser yn ofalus – dylech chi neilltuo mwy o amser i adolygu meysydd testun sy’n anodd i chi, a threulio mwy o amser ar adrannau lle rydych yn teimlo’n llai hyderus.



•  Cadwch lygad ar eich cynnydd – cadwch at eich amserlen a defnyddiwch y cynllunydd adolygu ar dudalennau 4 a 5 i roi tic wrth ymyl pob testun wrth i chi ei gwblhau. Gosodwch dargedau personol a rhowch wobr i chi’ch hun pan fyddwch yn eu cyflawni.





2 Adolygwch mewn ffordd weithgar


Mae pobl wahanol yn adolygu mewn ffyrdd gwahanol a bydd rhaid i chi ddod o hyd i’r dulliau sy’n fwyaf addas ar gyfer eich arddull dysgu chi. Dyma rai technegau mae myfyrwyr wedi’u defnyddio i’w helpu i adolygu:

Sut i baratoi ar gyfer yr arholiad


1 Torrwch y cwestiwn arholiad yn ddarnau llai – chwiliwch am y geiriau ‘gorchymyn’


I berfformio’n dda yn yr arholiad, bydd rhaid i chi ateb y cwestiynau’n gywir. Er mwyn llwyddo mae’n rhaid deall beth mae’r cwestiwn yn ei ofyn – edrychwch am y geiriau gorchymyn allweddol a fydd yn dweud wrthoch chi pa fath o ateb dylech chi ei ysgrifennu.


Geiriau gorchymyn cyffredin a’u hystyr






	Gair gorchymyn

	Ystyr






	Esboniwch

	Rhowch nifer o resymau, gan ddangos pam neu sut y cyfrannodd pob un at y digwyddiad yn y cwestiwn.






	Disgrifiwch

Amlinellwch



	Rhowch fanylion ffeithiol penodol ar y mater allweddol sydd yn y cwestiwn.






	Pa mor bwysig …?

Pa mor llwyddiannus …?


I ba raddau …?



	Rhowch farn am bwysigrwydd digwyddiad/unigolyn a enwir, gan ategu hyn â rhesymau, esboniadau a thystiolaeth.






	I ba raddau rydych chi’n cytuno â’r dehongliad hwn o…?

Pa un o’r ffynonellau sydd fwyaf defnyddiol i hanesydd sy’n astudio…?



	Rhowch farn am ba mor ddefnyddiol neu gywir yw ffynonellau a dehongliadau hanesyddol i haneswyr.







2 Edrychwch sut mae’r cynlluniau marcio’n gweithio


Bydd eich holl atebion ar y papur arholiad yn cael eu marcio gan ddefnyddio cynllun marcio ar sail lefel yr ymateb. Yn y cwestiynau marciau isel (4–6 o farciau) fel arfer bydd dau lefel; ar gyfer y cwestiynau marciau canolig (8–10 o farciau) bydd tri lefel; ac ar gyfer y cwestiynau marciau uwch (11–16 o farciau) bydd pedwar lefel. Y mwyaf manwl, gwybodus a rhesymegol yw eich atebion, yr uchaf y byddwch yn codi o ran lefel eich ymateb.


Fel arfer, bydd cynllun marcio ar sail lefel ymateb yn edrych fel hyn:


Band 1: Pwyntiau cyffredinol, heb ganolbwyntio’n llwyr ar y maes testun sy’n cael ei arholi; nid yw’r pwyntiau cyffredinol wedi’u cefnogi â manylion neu enghreifftiau ffeithiol perthnasol neu gywir.


Bydd atebion ar y lefel hwn yn syml iawn a heb gynnwys llawer o ffeithiau ategol.


Band 2: Nifer o bwyntiau perthnasol sy’n canolbwyntio rywfaint ar y cwestiwn; bydd y pwyntiau hyn wedi’u hategu â manylion ffeithiol perthnasol, er bod yr amrediad yn gyfyng o bosibl neu fod rhai pwyntiau heb eu datblygu’n llawn.


Bydd ffocws da i’r atebion, wedi’u cefnogi gan fanylion perthnasol gan ddangos dadl sy’n ateb y cwestiwn yn rhannol.


Band 3: Amrediad o bwyntiau perthnasol sy’n amlwg yn mynd i’r afael â’r cwestiwn ac yn dangos dealltwriaeth o’r ffactorau pwysicaf dan sylw; esboniad clir sydd wedi’i strwythuro’n dda ac wedi’i gefnogi gan wybodaeth ffeithiol fanwl a chywir.


Bydd atebion ar y lefel hwn yn llawn ac yn fanwl; byddan nhw’n amlwg yn ymwneud â’r cwestiwn ac yn cyflwyno dadl gytbwys resymegol sy’n cynnig barn ac yn ei chefnogi’n dda.


Band 4: Amrediad llawn o bwyntiau perthnasol sy’n canolbwyntio’n amlwg ar brif bwyslais y cwestiwn, gan roi dadl glir a chytbwys wedi’i chefnogi gan wybodaeth ffeithiol fanwl, gywir a chwbl berthnasol.


Bydd atebion ar y lefel hwn yn ateb y cwestiwn yn llawn ac wedi’u hategu’n dda gan wybodaeth ffeithiol fanwl sydd wedi’i gosod yn y cyd-destun hanesyddol cywir.





Arweiniad ar yr arholiad CBAC TGAU Hanes



Ynglŷn â’r cwrs


Mae gofyn i chi astudio pedair uned. Byddwch yn sefyll arholiad ar gyfer tair uned, a’r bedwaredd fydd yr Asesiad di-arholiad. Mae Unedau 1 a 2 yn werth 25% yr un o’ch gradd TGAU derfynol. Mae Uned 3 yn werth 30%, a’r Asesiad di-arholiad yn cyfrif am 20%.


Uned 1: Astudiaethau manwl – Cymru a’r persbectif ehangach, gan roi sylw arbennig i werthuso ffynonellau a dehongliadau hanesyddol.


Mae’n rhaid i fyfyrwyr ddewis astudio un testun o blith opsiynau sy’n cynnwys y canlynol:





•  1A Oes Elisabeth, 1558–1603



•  1C Dirwasgiad, Rhyfel ac Adferiad, 1930–1951





Uned 2: Astudiaethau manwl – Hanes yn canolbwyntio ar Ewrop/y byd, gan roi sylw arbennig i wybodaeth a dealltwriaeth o nodweddion allweddol a phriodoleddau cymdeithasau gwahanol.


Mae’n rhaid i fyfyrwyr ddewis astudio un testun o blith opsiynau sy’n cynnwys y canlynol:





•  2B UDA: Gwlad Gwahaniaethau, 1910–1929



•  2C Yr Almaen mewn Cyfnod o Newid, 1919–1939





Uned 3: Astudiaeth thematig o bersbectif hanesyddol eang, gan gynnwys astudio safle hanesyddol, a rhoi sylw arbennig i asesu dealltwriaeth o gysyniadau hanesyddol gan gynnwys newid, parhad, achos, canlyniad, arwyddocâd, tebygrwydd a gwahaniaeth.


Mae’n rhaid i fyfyrwyr ddewis astudio un testun o blith opsiynau sy’n cynnwys y canlynol:





•  3A Newidiadau ym maes Trosedd a Chosb, tua 1500 hyd heddiw



•  3B Newidiadau ym maes Iechyd a Meddygaeth, tua 1340 hyd heddiw





Uned 4: Ymchwilio i fater hanesyddol sy’n destun trafodaeth neu ddadl.


Bydd Unedau 1 a 2 yn cael eu hasesu drwy arholiadau 1 awr o hyd, ac mae arholiad Uned 3 yn para 1 awr 15 munud. Uned 4 yw’r Asesiad Di-arholiad, a bydd hwn yn cael ei gwblhau yn y dosbarth.


Uned 1


Mae’r arholiad hwn yn profi eich gwybodaeth a’ch dealltwriaeth drwy ddadansoddi a gwerthuso ffynonellau a dehongliadau hanesyddol. Bydd rhaid i chi ateb pob cwestiwn yn yr arholiad hwn.


Astudiaethau manwl – Cymru a’r persbectif ehangach


Amser a ganiateir: 1 awr


Mae Cwestiwn 1 yn werth 4 marc ac yn gofyn i chi ddweud beth gallwch chi ei ddysgu gan Ffynonellau A a B.





1  Beth gallwch chi ei ddysgu gan Ffynonellau A a B am…?







    •  Bydd angen i chi roi sawl pwynt ar gyfer Ffynhonnell A, a’u cysylltu â’r cwestiwn.


    •  Ailadroddwch hyn ar gyfer Ffynhonnell B.


    •  Dylech chi geisio ysgrifennu yr un faint am y ddwy ffynhonnell.





Mae Cwestiwn 2 yn werth 6 marc ac mae’n gofyn i chi ddadansoddi a gwerthuso cywirdeb y ffynhonnell.





2  I ba raddau mae’r ffynhonnell hon yn rhoi esboniad cywir o…?







    •  Mae angen i chi brofi cywirdeb y ffynhonnell yn erbyn yr hyn rydych chi’n ei wybod.


    •  Ystyriwch y canlynol:







        •  pwy yw’r awdur?


        •  pryd cafodd ei hysgrifennu


        •  pam cafodd ei hysgrifennu?


        •  sut mae hyn yn effeithio ar gywirdeb y ffynhonnell?







    •  Lluniwch gasgliad am gywirdeb y ffynhonnell.





Mae Cwestiwn 3 yn werth 12 marc. Mae’n gofyn i chi esbonio arwyddocâd y mater neu’r unigolyn a enwir, a chefnogi’ch esboniad yn dda.





3  Pam roedd [enw/mater] yn arwyddocaol/yn bwysig…?







    •  Bydd angen i chi ddangos beth oedd cefndir y sefyllfa.


    •  Dylech chi gynnwys manylion penodol i ddangos pam roedd hyn yn arwyddocaol.


    •  Gorffennwch drwy gynnig barn am arwyddocâd y mater, a’i chefnogi’n dda.





Mae Cwestiwn 4 yn werth 12 marc ac mae’n gofyn i chi nodi ac esbonio’r cysylltiadau rhwng tair nodwedd o fewn testun hanesyddol.





4  Esboniwch y cysylltiadau rhwng unrhyw DRI o’r canlynol…







    •  Nodwch yn glir beth yw’r cysylltiadau rhwng y tair nodwedd rydych chi wedi’u dewis.


    •  Esboniwch y cysylltiadau hyn gan ddefnyddio gwybodaeth hanesyddol fanwl o’r pwnc.





Mae Cwestiwn 5 yn werth 16 marc a 3 am sillafu a gramadeg, ac mae’n gofyn i chi lunio barn wedi’i chyfiawnhau am gywirdeb y dehongliad.





5  I ba raddau rydych yn cytuno â’r dehongliad hwn o…?







    •  Bydd angen i chi amlinellu’r safbwynt yn y dehongliad, a’i gysylltu â’r hyn rydych chi’n ei wybod.


    •  Ystyriwch beth mae’r priodoliad yn ei ddweud wrthon ni am sut a pham y lluniodd yr awdur y dehongliad.


    •  Awgrymwch pam gallai haneswyr eraill gynnig safbwyntiau gwahanol.


    •  Dywedwch pam mae dehongliadau gwahanol o’r mater hwn yn eich barn chi.





Uned 2


Astudiaethau manwl – Hanes yn canolbwyntio ar Ewrop/y byd


Mae’r arholiad hwn yn profi eich gwybodaeth a’ch dealltwriaeth o nodweddion allweddol yn ymwneud â chymdeithasau gwahanol. Bydd rhaid i chi ateb pob cwestiwn yn yr arholiad hwn.


Amser a ganiateir: 1 awr


Mae Cwestiwn 1 yn werth 6 marc ac mae’n gofyn i chi ddefnyddio’r ffynhonnell a’r hyn rydych chi’n ei wybod i ddisgrifio mater hanesyddol.





1  Defnyddiwch Ffynhonnell A a’r hyn rydych chi’n ei wybod i ddisgrifio…







    •  Disgrifiwch beth gallwch chi ei weld neu ei ddarllen yn y ffynhonnell.


    •  Cysylltwch y wybodaeth hon â’r hyn rydych chi’n ei wybod am y testun.


    •  Ceisiwch gyflwyno dau bwynt o leiaf, a’u datblygu.





Mae Cwestiwn 2 yn werth 8 marc ac mae’n gofyn i chi ddefnyddio eich gwybodaeth hanesyddol i ddisgrifio digwyddiad allweddol.





2  Disgrifiwch…







    •  Dylech gynnwys manylion ffeithiol penodol fel dyddiadau, digwyddiadau neu enwau pobl allweddol.


    •  Ceisiwch ysgrifennu o leiaf tair nodwedd/pwynt allweddol.





Mae Cwestiwn 3 yn werth 8 marc ac mae’n gofyn i chi ddadansoddi a gwerthuso pwrpas y ffynhonnell er mwyn llunio barn wedi’i chyfiawnhau.





3  Beth oedd pwrpas Ffynhonnell B?







    •  Mae angen i chi ddefnyddio’r hyn rydych chi’n ei wybod am y cyfnod hwn i ddisgrifio neges y ffynhonnell.


    •  Defnyddiwch y manylion ym mhennawd/priodoliad y ffynhonnell i esbonio at bwy cafodd y ffynhonnell ei hanelu, a pham byddai’n dymuno cyfleu’r neges benodol honno ar yr amser penodol hwn.





Mae Cwestiwn 4 yn werth 12 marc, ac mae’n gofyn i chi ddadansoddi a gwerthuso pa mor ddefnyddiol, o’u cymharu, yw’r ffynonellau i hanesydd sy’n astudio’r mater.





4  Pa un o’r ffynonellau sydd fwyaf defnyddiol i hanesydd sy’n astudio…?







    •  Ar gyfer pob ffynhonnell, ystyriwch y canlynol:







        •  beth mae’r ffynhonnell yn ei ddweud wrthoch chi am y testun


        •  pwy ddywedodd hyn


        •  pam cafodd y ffynhonnell ei chreu


        •  sut mae’r ffynhonnell yn perthyn o fewn yr hyn oedd yn digwydd ar yr amser hwnnw.







    •  Cofiwch lunio barn resymegol gan nodi pa un o’r ddwy ffynhonnell sydd fwyaf defnyddiol, a pham.





Mae Cwestiwn 5 yn werth 16 marc a 3 am sillafu a gramadeg, ac mae’n gofyn i chi lunio barn wedi’i chyfiawnhau am fater hanesyddol.





5  Bydd hwn yn gwestiwn traethawd sy’n gofyn i chi fynegi barn am fater pwysig, er enghraifft, ‘Ai… oedd y… pwysicaf yn…’







    •  Trafodwch y mater allweddol yn y cwestiwn ac esboniwch pam mae’n bwysig.


    •  Ystyriwch amrywiaeth o ‘ffactorau eraill’, a’u cefnogi â manylion perthnasol.


    •  Ar ddiwedd eich ateb, dywedwch i ba raddau rydych chi’n cytuno â’r pwynt a gafodd ei wneud yn y cwestiwn.


    •  Gwiriwch eich sillafu, eich atalnodi a’ch gramadeg o ran cywirdeb.





Uned 3


Mae’r arholiad hwn yn profi eich gwybodaeth a’ch dealltwriaeth o barhad, newid, achos, canlyniad, arwyddocâd, tebygrwydd a gwahaniaeth. Bydd un cwestiwn yn canolbwyntio ar y safle hanesyddol.



Astudiaeth thematig



Amser a ganiateir: 1 awr 15 munud


Mae Cwestiwn 1 yn werth 4 marc ac yn gofyn i chi ysgrifennu enw, term hanesyddol neu ddyddiad arwyddocaol yn gywir i gwblhau pedair brawddeg.


Mae Cwestiwn 2 yn werth 4 marc, ac mae’n gofyn i chi nodi un tebygrwydd ac un gwahaniaeth rhwng y ffynonellau.





2  Defnyddiwch Ffynonellau A, B ac C i nodi un tebygrwydd ac un gwahaniaeth rhwng…







    •  Nodwch un tebygrwydd rhwng y ffynonellau.


    •  Nodwch un gwahaniaeth rhwng y ffynonellau.





Mae Cwestiwn 3 yn werth 6 marc, ac mae’n gofyn i chi ddisgrifio mater hanesyddol.





3  Disgrifiwch…







    •  Dylech chi gynnwys manylion ffeithiol penodol fel dyddiadau, digwyddiadau neu enwau pobl allweddol.


    •  Ceisiwch ysgrifennu o leiaf tair nodwedd/pwynt allweddol.





Mae Cwestiwn 4 yn werth 6 marc ac mae’n gofyn i chi ddisgrifio mater hanesyddol.





4  Disgrifiwch…







    •  Dylech chi gynnwys manylion ffeithiol penodol fel dyddiadau, digwyddiadau neu enwau pobl allweddol.


    •  Ceisiwch ysgrifennu o leiaf tair nodwedd/pwynt allweddol.





Mae Cwestiwn 5 yn werth 12 marc ac mae’n gofyn i chi roi esboniad sy’n canolbwyntio’n glir ar fater ac wedi’i gefnogi’n dda.





5  Esboniwch pam…







    •  Mae angen i chi roi nifer o resymau i esbonio’r digwyddiad hwn.


    •  Mae angen cefnogi pob rheswm â manylion ffeithiol perthnasol.





Mae Cwestiwn 6 yn werth 12 marc ac mae’n gofyn i chi roi esboniad sy’n canolbwyntio’n glir ar fater ac wedi’i gefnogi’n dda.





6  Esboniwch pam…







    •  Mae angen i chi roi nifer o resymau i esbonio’r digwyddiad hwn.


    •  Mae angen cefnogi pob rheswm â manylion ffeithiol perthnasol.





Mae Cwestiwn 7 yn werth 16 marc (yn ogystal â 4 marc am sillafu, atalnodi a gramadeg). Mae’n gofyn i chi ysgrifennu darn estynedig am fater, gan ymdrin â’r cyfnod cyfan a chynnwys cyfeiriadau at gyd-destun hanesyddol Cymru pan fydd hynny’n berthnasol.





7  I ba raddau mae’n bosibl dweud mai… oedd y datblygiad pwysicaf yn…?







    •  Disgrifiwch y prif newidiadau yn y testun hwn gan ddefnyddio manylion ffeithiol penodol.


    •  Rhowch farn ar ddiwedd pob adran o’ch ateb i ddweud pa mor bwysig oedd y datblygiad rydych chi newydd ei drafod.


    •  Dylech ymdrin â’r cyfnod hanesyddol cyfan.


    •  Gwiriwch eich sillafu, eich atalnodi a’ch gramadeg o ran cywirdeb.








Adran 1 Oes Elisabeth, 1558–1603



1.1 Llywodraeth Elisabeth

Cwestiwn allweddol


Pa mor llwyddiannus oedd llywodraeth Elisabeth I?

Llwybr Elisabeth tuag at rym


Bu teulu brenhinol y Tuduriaid yn teyrnasu dros Gymru a Lloegr rhwng 1485 ac 1603. Elisabeth oedd y pumed a’r olaf o’r Tuduriaid i deyrnasu.





•  Dyma linach frenhinol y Tuduriaid:







    •  Harri VII (1485–1509)


    •  Harri VIII (1509–1547)


    •  Edward VI (1547–1553)


    •  Mari I (1553–1558)


    •  Elisabeth I (1558–1603).








•  Tad Elisabeth oedd Harri VIII ac fe briododd chwe gwaith:







    •  gyda’i wraig gyntaf, Catherine o Aragon, cafodd ferch – Mari


    •  gyda’i ail wraig, Anne Boleyn, cafodd ferch – Elisabeth


    •  gyda’i drydedd wraig, Jane Seymour, cafodd fab – Edward.








•  Yn 1526, syrthiodd Harri VIII mewn cariad â phendefiges, sef Anne Boleyn. Er mwyn gallu ei phriodi ar ôl iddi ddod yn feichiog, roedd rhaid i Harri gael ysgariad oddi wrth Catherine. Gwrthododd y Pab ganiatáu hyn, felly penderfynodd Harri dorri’n rhydd o’r Eglwys Gatholig Rufeinig a chreu Eglwys Loegr newydd gydag ef ei hun yn ben arni.



•  Yn 1533, rhoddodd Anne enedigaeth i Elisabeth, a gafodd ei magu yn ffydd Brotestannaidd ei mam. Yn 1536, cyhuddwyd Anne o gael perthynas â dyn arall, cafodd ei dienyddio ac fe gafodd Elisabeth, a oedd yn 2 oed, ei datgan yn blentyn anghyfreithlon.



•  Yn 1547, bu farw Harri ac fe gafodd ei olynu gan ei fab naw mlwydd oed, ac fe ddaeth yntau yn Frenin Edward VI. Cafodd ei fagu gan gynghorwyr Protestannaidd a fu wrthi hefyd yn ceisio gwneud Eglwys Loegr yn fwy Protestannaidd.



•  Yn 1553, bu farw Edward yn 15 oed. Nawr daeth ei chwaer hŷn, Mari, i’r orsedd. Roedd hi’n glynu’n gaeth at y ffydd Gatholig Rufeinig. Aeth hi ati i ddad-wneud y diwygiadau Protestannaidd, a gwnaeth y grefydd Gatholig yn ffydd newydd y wlad. Os oedd Protestaniaid yn gwrthod newid eu ffydd, roedden nhw’n cael eu dedfrydu i farwolaeth drwy eu llosgi wrth y stanc (stake).



•  Roedd teyrnasiad Mari yn gyfnod anodd i Elisabeth, yn enwedig ar ôl iddi gael ei chyhuddo o fod â rhan yng Ngwrthryfel Wyatt (cynllwyn Protestannaidd). Am hyn, cafodd ei harestio a’i charcharu yn Nhŵr Llundain. Dim ond marwolaeth Mari yn 1558 a achubodd Elisabeth yn y pen draw.



•  Ar 17 Tachwedd 1558, pan oedd yn 25 mlwydd oed, daeth Elisabeth yn frenhines Cymru a Lloegr.






Coroni a phoblogrwydd Elisabeth


Cafodd Elisabeth ei choroni yn Abaty Westminster ar 15 Ionawr 1559. Roedd seremoni ei choroni yn ddigwyddiad poblogaidd a bu dathlu am sawl diwrnod. Roedd y frenhines ifanc wedi cael addysg dda, ac roedd hi’n gallu siarad Groeg, Lladin, Ffrangeg ac Eidaleg. Roedd wrth ei bodd â dawnsio, marchogaeth a cherddoriaeth, ac roedd hi’n hoffi gwnïo a saethu â bwa a saeth.


Roedd Elisabaeth yn sylweddoli ei bod hi’n bwysig cyfleu delwedd o fawredd, pŵer brenhinol a statws uchel. Ceisiodd wneud hynny mewn sawl ffordd:





•  Portreadau brenhinol – cafodd llawer o bortreadau swyddogol o Elisabeth eu peintio yn ei dangos yn gwisgo’i ffrogiau a oedd wedi’u haddurno â gemwaith a ffwr drud. Er mwyn dangos eu teyrngarwch, roedd llawer o bendefigion yn arddangos portreadau o’r frenhines yn eu plastai.



•  Teithiau brenhinol – roedd hi’n teithio drwy’r wlad, gan aros yn nhai ei phendefigion lle byddai’n cael croeso ac adloniant. Roedd ei llys ar grwydr am tua 10 wythnos y flwyddyn, gan olygu bod deiliaid Elisabeth yn ei gweld a’i bod hithau’n gallu cadw llygad arnyn nhw.





Y Llys Brenhinol


Y Llys Brenhinol oedd canolfan yr holl rym gwleidyddol yn ystod teyrnasiad Elisabeth. Roedd yn cynnwys cylch mewnol y frenhines, fel ei boneddigesau preswyl a’i phrif gynghorwyr. Roedd y Llys Brenhinol yn teithio gyda’r frenhines ar ei theithiau brenhinol. Roedd y frenhines yn cadw ei gweinidogion a’i swyddogion yn ffyddlon drwy roi nawdd, fel rhoi swyddi pwysig iddyn nhw yn y llywodraeth ganolog neu mewn llywodraeth leol. Roedd y system hon yn golygu bod y frenhines yn gallu cadw rheolaeth dros bendefigion uchelgeisiol.


Carfanau yn y Llys Brenhinol


Wrth i bendefigion geisio ennill ffafriaeth gan y frenhines, datblygodd carfanau rhwng y pendefigion oedd yn cystadlu yn erbyn ei gilydd. Y gystadleuaeth rhwng William Cecil a Robert Dudley oedd un o’r rhai mwyaf. Roedd Cecil yn Brotestant cymedrol oedd yn gwario arian y llywodraeth yn bwyllog, gan geisio osgoi rhyfeloedd tramor drud. Ond roedd Dudley yn Biwritan oedd yn awyddus i ymyrryd yn y rhyfeloedd ar y cyfandir.

Tasgau adolygu





1  Esboniwch pam yr achosodd ffydd Brotestannaidd Elisabeth broblemau iddi cyn 1558.



2  Esboniwch sut defnyddiodd Elisabeth bob un o’r canlynol i gryfhau ei rheolaeth:







    •  coroni


    •  portreadau brenhinol


    •  teithiau brenhinol


    •  nawdd.

Cwestiwn enghreifftiol


Astudiwch y ffynonellau isod ac yna atebwch y cwestiwn sy’n dilyn.

Ffynhonnell A


Diolch i’m Harglwydd Faer, ei deulu ac i bob un ohonoch. Ac os dymunwch i mi barhau yn Arglwyddes a Brenhines dda arnoch, gallaf eich sicrhau y byddaf cystal tuag atoch ag y bu unrhyw frenhines at ei phobl. Ni fydd unrhyw ddiffyg ewyllys gen i, na diffyg grym chwaith rwy’n siŵr. A gallwch gredu, er diogelwch a thawelwch meddwl pob un ohonoch, na fydd arnaf ofn colli fy ngwaed fy hun, os bydd raid. Diolched Duw i chi i gyd.


Araith gan Elisabeth I i Arglwydd Faer Llundain ar ôl derbyn anrheg wrth ddathlu ei choroni ym mis Ionawr 1559.

Ffynhonnell B

Portread o Elisabeth wedi’i beintio yn 1559 sy’n ei dangos yn gwisgo ei gwisg goroni.

Beth gallwch chi ei ddysgu gan Ffynonellau A a B am goroni Elisabeth?

Cyngor





•  Nodwch nifer o bwyntiau allweddol o Ffynhonnell A, gan eu cysylltu nhw â’r cwestiwn.



•  Nodwch nifer o bwyntiau allweddol o Ffynhonnell B, gan eu cysylltu nhw â’r cwestiwn.



•  Gwnewch yn siŵr bod eich ateb yn dangos defnydd cytbwys o’r ddwy ffynhonnell. Fydd ateb anghytbwys ddim yn sgorio’r marciau uchaf i chi os yw’n canolbwyntio gormod ar un ffynhonnell.

Y Cyfrin Gyngor a’i gynghorwyr


Corff o gynghorwyr a gweinidogion oedd y Cyfrin Gyngor, wedi’u penodi gan y frenhines i’w helpu i reoli. Roedd aelodau’r Cyfrin Gyngor yn cael eu dewis o blith aelodau o ddosbarth y pendefigion a’r bonedd. Byddai’r cyngor yn cyfarfod ddwywaith neu dair gwaith yr wythnos. Doedd Elisabeth ddim yn mynd i’r cyfarfodydd fel arfer, a doedd dim rhaid iddi dderbyn y cyngor oedd yn cael ei roi iddi.

Aelodau pwysig o’r Cyfrin Gyngor





•  Syr William Cecil (gwnaed yn Arglwydd Burghley yn 1571) – gwasanaethodd fel Ysgrifennydd Gwladol ac fel Arglwydd Drysorydd; bu’n gynghorydd i Elisabeth am dros 40 o flynyddoedd.



•  Robert Dudley (cafodd ei wneud yn Iarll Caerlŷr yn 1564) – oherwydd ei fod yn gyfaill agos i Elisabeth, roedd sôn eu bod nhw’n cael perthynas; yn 1585 cafodd ei benodi’n gadlywydd y fyddin a’i anfon i’r Iseldiroedd.



•  Syr Christopher Hatton – roedd yn gyfrifol am drefnu teithiau brenhinol y frenhines, ac yn 1587 daeth yn Arglwydd Ganghellor.



•  Syr Francis Walsingham – pennaeth gwasanaeth cudd Elisabeth, gan reoli rhwydwaith o ysbïwyr i ddatgelu cynllwynion yn erbyn y frenhines.



•  Robert Devereux (Iarll Essex) – roedd yn gyfrifol am drefnu ymosodiadau ar Sbaen ac Iwerddon; cafodd ei ddienyddio yn 1601 am fod yn rhan o gynllwyn yn erbyn rhai o gynghorwyr y frenhines.



•  Robert Cecil – mab William Cecil, a ddaeth yn gyfrifol am ddyletswyddau Walsingham ar ôl ei farwolaeth yn 1591.

Tasg adolygu


Disgrifiwch brif swyddogaeth y Cyfrin Gyngor a’i gynghorwyr.

Llywodraeth leol yng Nghymru


Dibynnai Elisabeth ar gorff o swyddogion gan ymddiried ynddynt i sicrhau bod pobl yn parchu ei theyrnasiad, ac i gynnal cyfraith a threfn.


Cyngor Cymru a’r Gororau


Yng Nghymru, gweinyddwyd pŵer brenhinol drwy Gyngor Cymru a’r Gororau. Pennaeth y cyngor oedd yr Arglwydd Lywydd, gyda’i bencadlys yn Llwydlo. Roedd dau Arglwydd Lywydd yn oes Elisabeth:





•  Syr Henry Sidney (oedd yn y swydd rhwng 1560 ac 1586)



•  Henry Herbert (oedd yn y swydd rhwng 1586 ac 1601).





Roedd Dirprwy Raglaw a chyngor o 20 aelod yn cael eu henwebu gan y goron i gynorthwyo’r Llywydd ac yn gyfrifol am ddau faes:





•  Gweinyddu: sicrhau bod cyfarwyddiadau’r frenhines a’r Cyfrin Gyngor yn cael eu gweithredu yng Nghymru.



•  Cyfiawnder: hwn oedd y llys uchaf yng Nghymru a’r Gororau, yn ymdrin ag achosion sifil a throseddol.

Llys y Sesiwn Fawr


Yn dilyn Deddfau Uno 1536 ac 1543, cafodd system gyfreithiol Lloegr ei gorfodi ar Gymru.


Rhannwyd Cymru yn bedair cylchdaith llys.






	Cylchdaith Caer

	siroedd y Fflint, Dinbych a Threfaldwyn






	Cylchdaith Gogledd Cymru

	siroedd Môn, Caernarfon a Meirionnydd






	Cylchdaith Brycheiniog

	siroedd Brycheiniog, Morgannwg a Maesyfed






	Cylchdaith Caerfyrddin

	siroedd Caerfyrddin, Aberteifi a Phenfro







Byddai barnwyr y gylchdaith yn mynd o amgylch eu cylchdaith ddwywaith y flwyddyn. Roedden nhw’n ymdrin â phob achos difrifol fel llofruddiaeth, brad, lladrata a therfysg.


Y Dirprwy Raglaw


Roedd Llywydd y Cyngor yn gwasanaethu fel Arglwydd Raglaw ac yn cael ei gefnogi gan y Dirprwy Raglaw. Roedd y Dirprwy yn gyfrifol am reoli’r milisia lleol, gan sicrhau bod yr ardal wedi’i hamddiffyn, a goruchwylio gwaith yr ynadon heddwch.


Y siryf


Roedd siryf gan bob sir. Ei waith oedd edrych ar ôl materion cyfreithiol, fel penodi rheithgorau, dod â charcharorion i’r llys a goruchwylio’r gwaith o gasglu trethi.


Ynad Heddwch


Roedd rhwng 30 a 60 Ynad Heddwch ym mhob sir ac roedden nhw’n fonheddwyr cyfoethog. Nhw oedd y prif swyddogion a ddaeth yn gyfrifol am gynnal cyfraith a threfn yn lleol. Roedd eu tasgau yn cynnwys y canlynol:





•  eistedd fel ynad yn y Llysoedd Chwarter



•  trefnu gwaith cwnstabl y plwyf



•  gosod prisiau a chyflogau, a gwirio pwysau a mesurau



•  rhoi trwyddedau i alluogi’r tlodion i gardota



•  gweinyddu Cyfraith y Tlodion



•  goruchwylio’r gwaith o gynnal y priffyrdd.






Cwnstabl y plwyf



Roedd y swydd ddi-dâl hon yn cael ei gwneud gan fasnachwyr neu hwsmyn (ffermwyr) am flwyddyn. Roedd disgwyl iddyn nhw gyflawni pob math o dasgau o dan oruchwyliaeth fanwl yr ynad heddwch.





•  Dyletswyddau plismona cyffredinol fel cadw trefn mewn tafarndai; cadw llygad am grwydriaid.



•  Gweinyddu cosbau fel rhoi troseddwyr yn y cyffion neu’r rhigod.



•  Yn y trefi roedden nhw hefyd yn gwasanaethu fel gwylwyr nos, yn patrolio’r strydoedd er mwyn edrych am ddrwgweithredwyr.





Goruchwyliwr Treth y Tlodion


Roedd y rhain yn trefnu ac yn casglu Treth y Tlodion (treth leol) ac yn dosbarthu’r arian i’r rhai mwyaf anghenus.


Heb y corff hwn o swyddogion di-dâl, fyddai llywodraeth leol ddim wedi gallu gweithredu’n effeithiol.

Tasgau adolygu





1  Esboniwch sut roedd pob un o’r swyddogion canlynol yn helpu i gadw cyfraith a threfn:







    •  Arglwydd Raglaw


    •  Ynad heddwch


    •  Cwnstabl y plwyf.








2  Esboniwch rôl a phwrpas Cyngor Cymru a’r Gororau.

Rôl y Senedd


Roedd y Senedd yn cyfarfod dim ond pan fyddai’r frenhines yn ei galw, ac yn dod i ben pan fyddai hi’n ei chau. Dim ond deg Senedd alwyd ganddi, ac am 26 blwyddyn o’i theyrnasiad doedd dim sesiynau o gwbl.


Roedd y Senedd yn cynnwys dau gorff:





•  Tŷ’r Arglwyddi – corff anetholedig o ryw 100 o arglwyddi, esgobion a barnwyr.



•  Tŷ’r Cyffredin – roedd yn cynnwys tua 450 Aelod Seneddol (AS) oedd yn cael eu hethol gan dirfeddianwyr cyfoethog. Roedd dau AS o bob sir a dau o bob tref bwysig yn y sir honno.





Dim ond pan oedd angen iddi alw’r Senedd y byddai Elisabeth yn gwneud hynny. Dyma’r rhesymau am hyn fel arfer:





•  prinder arian, a dim ond y Senedd oedd â’r pŵer i godi trethi



•  roedd arni angen pasio Deddfau Seneddol



•  cael cefnogaeth a chyngor ASau ac arglwyddi ar faterion pwysig.





Rhyddid barn


Y frenhines oedd yn penodi llefarydd Tŷ’r Cyffredin ac yn penderfynu pa bynciau i’w trafod. Mewn egwyddor, roedd gan ASau ryddid i drafod beth bynnag a ddymunent. Ond gwnaeth y frenhines hi’n glir na ddylen nhw drafod rhai pynciau, fel posibilrwydd ei phriodas.


Trethiant a chyllid





•  Roedd disgwyl i’r brenin/brenhines ddefnyddio ei arian ei hun i dalu am redeg y wlad, gan godi’r arian drwy renti a thollau.



•  Weithiau, pan fyddai’n brin o arian, roedd rhaid i’r brenin neu’r frenhines ofyn i’r Senedd ganiatáu arian ychwanegol o’r trethi.



•  Roedd teyrnasiad Elisabeth yn gyfnod o chwyddiant uchel, gan achosi i brisiau godi. Talodd y frenhines am ryfeloedd tramor costus yn erbyn Sbaen hefyd, felly roedd angen mwy o arian.



•  Lluniodd un o’r prif weinidogion, William Cecil, raglen o arbedion. Ond roedd rhaid galw’r Senedd yn ôl i ryddhau mwy o arian.



•  Cododd trethi lleol yn sydyn er mwyn helpu i dalu am gymorth i’r tlodion.






Bonedd Cymru



Yn ystod teyrnasiad Elisabeth, datblygodd y bonedd yn brif rym bywyd cymdeithasol a gwleidyddol Cymru. Roedden nhw’n dal yr holl swyddi pwysig mewn llywodraeth leol fel y Dirprwy Raglaw, y siryf a’r ynad heddwch.


Syr John Wynn o Wydir (1553–1626)





•  Daeth yn ben ar deulu o dirfeddianwyr pwysig yn nyffryn Conwy, ac roedd yn byw yng nghastell Gwydir ger Llanrwst.



•  Bu’n gwasanaethu yn y swyddi canlynol:







    •  siryf Sir Gaernarfon (1588–1603)


    •  siryf Sir Feirionnydd (1589–1601)


    •  AS Caernarfon (1586–87)


    •  Dirprwy Raglaw Sir Gaernarfon (1587).








•  Yn 1608 cafodd ei urddo’n farchog gan ddod yn ‘Syr’ John Wynn a’i benodi’n aelod o Gyngor Cymru.



•  Yn 1611 cafodd ei wneud yn farwnig.





Catrin o Ferain (1534/35–1591)


Drwy briodi bedair gwaith, llwyddodd Catrin i gynyddu ei chyfoeth a gwella’i statws cymdeithasol yn sylweddol iawn.





•  Roedd ei phriodas gyntaf â Siôn Salsbri (John Salusbury) (m.1566), o neuadd Lleweni ger Dinbych.



•  Roedd ei hail briodas â Syr Richard Clough (Rhisiart Clwch) (m.1570), masnachwr cyfoethog o Blas Clough, Dinbych.



•  Roedd ei thrydedd briodas â Morus Wynn o Wydir (m.1580), tad Syr John Wynn, a ddeuai o un o deuluoedd mwyaf pwerus gogledd Cymru.



•  Roedd ei phedwaredd briodas ag Edward Thelwall (m.1610) o Blas y Ward yn Nyffryn Clwyd.





Casgliad: Pa mor llwyddiannus oedd llywodraeth Elisabeth I?





•  Roedd Elisabeth yn frenhines gadarn ac arweiniodd hyn at lywodraeth gadarn, yn enwedig yn ystod yr 1570au a’r 1580au.



•  Fe wnaeth ei chymeriad cryf, pwerus a thanllyd ei helpu i gadw rheolaeth dros ei phendefigion pwerus.



•  Cafodd Elisabeth ei gwasanaethu gan gorff medrus o aelodau’r Cyfrin Gyngor.



•  Llywodraeth ganolog – defnyddiodd y frenhines bŵer nawdd i sicrhau teyrngarwch a gwasanaeth effeithlon.



•  Llywodraeth leol – roedd yn gweithio’n dda o dan reolaeth corff o swyddogion amatur di-dâl fel yr arglwydd raglaw, ynadon heddwch, cwnstabliaid y plwyf, a goruchwylwyr y tlodion.

Tasgau adolygu





1  Disgrifiwch rôl a swyddogaeth y Senedd.



2  Esboniwch pam roedd rhaid i Elisabeth ofyn i’r Senedd gyfarfod o dro i dro.



3  Beth oedd cyfraniad Syr John Wynn o Wydir i’r gwaith o redeg llywodraeth leol yng Nghymru?

1.2 Ffyrdd o fyw’r tlawd a’r cyfoethog

Cwestiwn allweddol


Beth oedd y gwahaniaethau rhwng bywydau’r tlawd a’r cyfoethog yn oes Elisabeth?

Ffyrdd o fyw’r tlawd a’r cyfoethog


Roedd cymdeithas oes Elisabeth yn seiliedig ar system ddosbarth strwythuredig i gadw pawb yn ei le. Roedd gwahaniaeth enfawr rhwng safonau byw y rhai ar frig y drefn a’r rhai ar y gwaelod.

Y strwythur cymdeithasol yng Nghymru a Lloegr yn oes Elisabeth


Roedd rhwng 20 y cant a 30 y cant o’r boblogaeth bron â llwgu – roedd cynaeafau gwael, prisiau’n codi a newidiadau mewn cyflogaeth yn aml yn ddigon i wneud i’r bobl hyn ddechrau teimlo effeithiau tlodi.


Ffordd o fyw’r cyfoethog


Yn ystod teyrnasiad Elisabeth, ychwanegodd llawer o’r tirfeddianwyr cyfoethog at eu cyfoeth drwy wahanol ddulliau, gan gynnwys y canlynol:





•  newidiadau amaethyddol a throi at ffermio defaid oedd yn fwy proffidiol na defnyddio llawer o lafur i drin y tir



•  ecsbloetio’r adnoddau mwynol ar eu hystadau drwy gloddio am lo, plwm neu fwyn haearn



•  priodasau buddiol.






Cartrefi



Hon oedd oes yr ‘Ailgodi Mawr’, pan ddefnyddiodd llawer o dirfeddianwyr cyfoethog eu cyfoeth mawr i adeiladu cartrefi newydd, gan eu llenwi â’r dodrefn a’r eitemau ffasiynol diweddaraf.





•  Yn lle’r hen gartrefi canoloesol, amddiffynnol eu harddull a godwyd i ddiogelu pobl, daeth plastai Elisabethaidd.



•  Roedd y tai yn gymesur o ran eu dyluniad, ac yn aml roedd y cynllun llawr ar ffurf llythyren E neu H.



•  Roedden nhw’n cynnwys ffenestri gwydr mawr, waliau brics neu gerrig, lleoedd tân mawr a simneiau, nenfydau wedi’u plastro’n gain a waliau gyda phaneli pren er mwyn hongian tapestrïau.



•  Roedd gan lawer o’r tai oriel hir gyda ffenestri mawr yn rhedeg ar hyd un ochr; roedd yr oriel hon yn cael ei defnyddio i hamddena a chymdeithasu ac i arddangos portreadau neu dapestrïau’r teulu. Roedd adain y teulu a’r gweision bellach ar wahân; roedd cyfres o ystafelloedd yn y tŷ fel y parlwr (ystafell eistedd) a’r ystafelloedd gwely.



•  Mae rhai o’r tai gorau a godwyd yn ystod oes Elisabeth yn cynnwys Tŷ Burghley, Swydd Lincoln (a gafodd ei godi gan William Cecil); Tŷ Longleat, Wiltshire (a gafodd ei godi gan Syr John Thynne); Neuadd Hardwick, Swydd Derby (a gafodd ei godi gan Elisabeth neu ‘Bess’ Hardwick).





Dyma enghreifftiau o dai bonedd Tuduraidd yng Nghymru:


Castell Sain Ffagan, Caerdydd


Cafodd ei adeiladu rhwng 1560 ac 1580 gan Dr John Gibbon, cyfreithiwr cyfoethog. O ran cynllun, roedd yn dilyn y siâp ‘E’ nodweddiadol. Roedd yn cynnwys neuadd fawr, ystafell fwyta, grisiau mawr, oriel hir ac ystafelloedd gwely preifat ar gyfer y teulu. Roedd y nenfydau wedi’u plastro’n gain a’r waliau wedi’u gorchuddio â thapestrïau a phaentiadau.


Plasty trefol Plas Mawr, Conwy


Cafodd hwn ei adeiladu rhwng 1576 ac 1585 gan Robert Wynn, masnachwr llwyddiannus a chyfoethog. Roedd y tu mewn wedi’i addurno’n gain â gwaith plastr addurniadol, sgriniau pren hardd a dodrefn a wnaed yn arbennig.


Ffasiwn


Byddai pendefig o oes Elisabeth a’i wraig yn gwisgo’r ffasiynau diweddaraf wedi’u gwneud o’r deunyddiau gorau (sidan, lliain, melfed) a’u haddurno â gemwaith hardd.


Addysg


Byddai meibion y pendefigion yn cael eu haddysgu gartref gyda gwersi ar y clasuron ac ieithoedd (Ffrangeg, Lladin a Groeg). Byddai merched y pendefigion yn cael eu dysgu sut i redeg tŷ mawr a’i holl staff.


Y tŷ


Roedd gwragedd uchelwyr yn goruchwylio’r gwaith o redeg y tŷ o ddydd i ddydd.



Ffordd o fyw’r bonedd


Ceisiodd y bonedd ddynwared ffordd o fyw’r pendefigion, ond ar raddfa lai mawreddog.


Cartrefi


Moderneiddiodd y bonedd eu tai a’u hail-lunio. Adeiladon nhw dai newydd o garreg, brics neu â ffrâm o bren. Roedd y tai yn cynnwys lleoedd tân, simneiau brics, waliau panel a phlastr, a ffenestri mawr.


Ffasiwn


Roedd y bonedd fel arfer yn gwisgo dillad modern, ffasiynol, ond heb yr edau mân a’r gemwaith drud oedd i’w gweld ar ddillad y pendefigion.


Addysg


Aeth meibion y bonedd i ysgolion gramadeg, ac aeth rhai i’r brifysgol yn Rhydychen neu Gaergrawnt. Ar ôl gadael y brifysgol, byddai rhai’n dechrau ar yrfa fel cyfreithwyr, clerigwyr neu’n cael gwaith gan y goron.


Ffordd o fyw’r dosbarthiadau is


Roedd gan y dosbarthiadau is ffordd wahanol iawn o fyw i ffordd o fyw’r rhai oedd yn uwch na nhw yn gymdeithasol.


Cartrefi


Roedd y dosbarthiadau is yn byw mewn tai llawer llai. Doedd eu bythynnod ddim yn llawer mwy nag un ystafell, ac weithiau roedd honno’n cael ei rhannu ag anifeiliaid. Roedd gan y tai lawr pridd, waliau o fframwaith pren gyda phlethwaith a chlai, a tho gwellt.


Ffasiwn


Gan eu bod yn dlawd, ni allai’r dosbarthiadau is newid eu dillad yn aml. Roedd eu dillad fel arfer o frethyn twil bras.


Addysg a hamdden


Ychydig o addysg y bydden nhw’n ei chael, os oedden nhw’n cael addysg o gwbl. Roedd amser yn brin iawn i gymdeithasu, ond o gael amser, bydden nhw’n aml yn mynd i dafarn leol lle bydden nhw weithiau’n gwylio talyrnau ymladd ceiliogod neu eirth, ac yn gamblo.

Tasgau adolygu





1  Defnyddiwch eich gwybodaeth o’r adran hon i gwblhau’r tabl canlynol sy’n cymharu ffordd o fyw’r bobl gyfoethog a’r bobl dlawd yn ystod teyrnasiad Elisabeth.






	 

	Disgrifiad o fath o dŷ

	Ffasiwn

	Addysg






	Pendefigion Cyfoethog

	 

	 

	 






	Y Bonedd

	 

	 

	 






	Y Dosbarthiadau Is

	 

	 

	 








2  Esboniwch beth oedd cyfnod yr ‘Ailgodi Mawr’ yn ystod teyrnasiad Elisabeth.

Tlodi yn oes Elisabeth


Roedd llywodraethau Tuduraidd yn rhannu’r tlodion yn 2 gategori:





•  tlodion analluog – y rhai oedd wir yn methu gweithio ac arnyn nhw angen cymorth i’r tlodion



•  tlodion abl – pobl oedd yn gallu gweithio ond heb allu dod o hyd i waith neu’n amharod i wneud hynny.





Achosion tlodi


Roedd twf mawr o ran tlodi yn ystod oes Elisabeth. Roedd nifer o resymau am hyn.

Mater diweithdra a chrwydraeth


Tyfodd nifer y ‘cardotwyr abl/holliach’ digartref oedd yn crwydro. Câi hyn ei ystyried yn fygythiad i gymdeithas. Cawson nhw eu beio am dwf trosedd. Yn 1566, ysgrifennodd Thomas Harman lyfr, A Caveat or Warning for Common Cursitors, vulgarly called Vagabonds, gan enwi’r gwahanol grwydriaid yn ôl eu dulliau o chwilio am fywoliaeth.





•  Pysgotwr (Hooker neu Angler) – roedd yn defnyddio ffon fachog i estyn drwy ffenestri gan ddwyn dillad neu bethau gwerthfawr.



•  Clapper dudgeon – roedd yn rhoi arsenig ar ei groen yn y gobaith o gael cydymdeimlad wrth gardota.



•  Cyffoden (Doxy) – cardotes yn dwyn eitemau a’u cuddio yn ei bag.



•  Gŵr Abraham – esgus bod yn wallgof i gael cydymdeimlad a rhoddion.



•  Swagrwr (Ruffler) – cyn-filwyr oedd yn dwyn ac yn bygwth.



•  Mudion ffug (Dummerer) – esgus bod yn fud i gael cardod.



•  Cranc ffug (Counterfeit crank) – roedd yn sugno sebon er mwyn i boer neu ewyn ddod o’i geg gan esgus dioddef o epilepsi.






Deddfwriaeth y llywodraeth



Yn ystod teyrnasiad Elisabeth cafodd nifer o Ddeddfau eu pasio i ymdrin â phroblem gynyddol tlodi:






	Blwyddyn

	Deddf

	Nodweddion allweddol y Ddeddf






	1563

	Statud y Crefftwyr

	Prentisiaeth saith mlynedd orfodol






	1572

	Deddf Crwydriaid

	Cosbau llym i grwydriaid; roedd rhaid i bobl leol dalu treth y tlodion






	1576

	Deddf Cymorth y Tlodion

	Roedd rhaid adeiladu Carchardai (neu ‘Gyweirdai’) ym mhob sir






	1598

	Deddf Cymorth y Tlodion

	Penodwyd Goruchwylwyr i oruchwylio cymorth y tlodion






	1598

	Deddf Cosbi Dihirod

	Roedd rhaid sefydlu Carchardai (‘Cyweirdai’) ar gyfer dihirod a chrwydriaid; cafodd cardota ei wahardd






	1601

	Deddf Cymorth y Tlodion

	Sefydlodd fframwaith cyfreithiol i ddelio â thlodi – Deddfau Tlodion Elisabeth







Pa mor llwyddiannus oedd Deddfau’r Tlodion yn oes Elisabeth?


Er na wnaeth Deddfau Tlodion Elisabeth ddod â thlodi i ben, fe wnaethon nhw gyflwyno system i reoli cymorth y tlodion. Yn gyffredinol roedd eu heffaith yn gymysg.





•  Fe wnaeth y Deddfau helpu miloedd o bobl oedd ag angen cymorth.



•  Cafodd y bygythiad o wrthryfel ac aflonyddwch cymdeithasol ei leihau.



•  Dechreuodd y llywodraeth gymryd camau i edrych ar ôl y tlodion.



•  Daliodd y system cymorth tlodion a sefydlwyd gan lywodraeth Elisabeth i gael ei defnyddio am dros 200 mlynedd.



•  Ond roedd tlodi yn dal i gynyddu.





Casgliad: Beth oedd y gwahaniaethau rhwng bywydau’r tlawd a’r cyfoethog yn oes Elisabeth?





•  Gwelodd y pendefigion a’r bonedd eu ffordd o fyw yn gwella’n sylweddol – cafodd tai ffasiynol eu hadeiladu, gydag addurniadau mewnol cain, tapestrïau hardd, portreadau a dodrefn, a gerddi wedi’u tirlunio.



•  Fu dim llawer o newid yn ffordd o fyw y dosbarthiadau is – oherwydd chwyddiant, roedd llawer yn ei chael yn anodd cael dau ben llinyn ynghyd. Arweiniodd y newidiadau mewn amaeth, o ffermio cnydau i ffermio defaid, at ddiweithdra. Symudodd llafurwyr i’r trefi.



•  Bu cynnydd mawr yn nifer y cardotwyr crwydrol ac fe drodd rhai ohonyn nhw at drosedd; ymatebodd y llywodraeth drwy adeiladu carchardai (neu gyweirdai) a chynnig cymorth i’r tlodion.

Tasgau adolygu





1  Nodwch ac esboniwch BEDWAR o brif achosion tlodi yn ystod oes Elisabeth.



2  Disgrifiwch y troseddau roedd pob un o’r crwydriaid canlynol yn arbenigo ynddyn nhw:







    •  Pysgotwr (Angler)


    •  Clapper dudgeon



    •  Cyffoden (Doxy)


    •  Cranc ffug (Counterfeit crank).








3  Esboniwch sut helpodd pob un o’r Deddfau Seneddol canlynol i ymdrin â phroblem crwydraeth:







    •  Deddf Crwydriaid 1572


    •  Deddf Cymorth y Tlodion 1576


    •  Deddf Cosbi Dihirod 1598.

Cwestiwn enghreifftiol


Astudiwch y ffynonellau isod ac yna atebwch y cwestiwn sy’n dilyn.

Ffynhonnell A

Llun o’r unfed ganrif ar bymtheg yn dangos cardotyn yn cael ei chwipio.

Ffynhonnell B


Lle mae dihirod, crwydriaid a chardotwyr abl yn bla difrifol ar hyn o bryd dros holl rannau teyrnas Lloegr a Chymru, ac oherwydd hynny mae llofruddiaethau, lladrata a phethau ofnadwy eraill yn digwydd bob dydd, caiff ei ddeddfu y bydd pob person sydd dros 14 oed, os yw’n ddihiryn, yn grwydryn neu’n gardotyn abl… yn cael ei chwipio’n ddifrifol a’i losgi drwy’r glust dde â haearn poeth.


Darn o Ddeddf Crwydriaid 1572

Beth gallwch chi ei ddysgu gan Ffynonellau A a B am y ffordd roedd crwydriaid yn cael eu trin yn ystod teyrnasiad Elisabeth?

Cyngor





•  Nodwch nifer o bwyntiau allweddol o Ffynhonnell A, gan eu cysylltu nhw â’r cwestiwn.



•  Nodwch nifer o bwyntiau allweddol o Ffynhonnell B, gan eu cysylltu nhw â’r cwestiwn.



•  Gwnewch yn siŵr bod eich ateb yn dangos defnydd cytbwys o’r ddwy ffynhonnell. Fydd ateb anghytbwys ddim yn sgorio’r marciau uchaf i chi os yw’n canolbwyntio gormod ar un ffynhonnell.

1.3 Adloniant poblogaidd

Cwestiwn allweddol


Beth oedd y mathau mwyaf poblogaidd o adloniant yn oes Elisabeth?

Pwysigrwydd adloniant poblogaidd


I lawer, yr unig gyfle i ymlacio oedd dydd Sul, oedd yn ddydd i addoli, a’r ychydig ddyddiau o wyliau crefyddol a diwrnodau arbennig fel Calan Mai, Dydd Calan a Dydd Mawrth Ynyd. Roedd adloniant yn bwysig yn ystod oes Elisabeth ac roedd sawl math o adloniant.



Chwaraeon creulon



Roedd pob rhan o’r gymdeithas yn mwynhau gwylio ymrysonau anifeiliaid.





•  Baetio eirth a theirw – byddai eirth yn cael eu cadwyno wrth bolyn pren ac yna byddai cŵn yn ymosod arnyn nhw, a’r gwylwyr yn betio i weld pa mor hir byddai’r cŵn yn gallu byw. Roedd arena’r ‘Bear Garden’ yn Southwark, Llundain, yn gallu dal 1,000 o bobl. Byddai teirw’n cael eu clymu wrth eu cyrn a chŵn yn ymosod arnyn nhw, gyda’r gynulleidfa’n betio ar ganlyniad yr ymryson.

Termau allweddol

Drwy gydol y llyf, mae darnau o Mae termau allweddol wedi'u hamlygu y tro
gyngor sy'n esbonio sut gallwch chi cyntaf'y byddan nhwn ymddangos, a bydd
wella eich gradd derfynol. esboniad yn cacl i roi wrth eu hymyl ar y dudalen.

Tasgau adolygu

Defnyddiwch y tasgau
hyn i wneud yn siwr
eich bod chi wedi deall
pob testun, a hefyd
i’ch helpu i feddwl am
yr hyn rydych chin

ei adolygu. Er mwyn
cwblhau'r tasgau, bydd
rhaid i chi ddefnyddio
wybodaeth yn y Tlyfr.
Drwy ddefnyddio’r
wybodaeth, byddwch
yn ei chofion well. Yr
amlaf y byddwch chin
ei defnyddio, y mwyafy
byddwch chi’n ei gofio.

Cwestiynau
enghreifftiol

Mae cwestiynau
arholiad
enghreifftiol
wedi’u cynnwys ar
gyfer pob testun.
Defnyddiwch y
rhain i atgyfnerthu
eich adolygu ac i
ymarfer eich sgiliau
arholiad.

